
Rudrakritam Vishnu Stotram

రుద్రకృతం  విష్ణుస్తోత్రమ్ 

రుద్ర ఉవాచ ।
నమోఽస్త్వనన్తాయ విశుద్ధచేతసే  సరూపరూపాయ సహస్రబాహవే  ।
సహస్రరశ్మిప్రవరాయ   వేధసే విశాలదేహాయ విశుద్ధకర్మిణే  ॥ ౧౭॥
సమస్తవిశ్వార్తిహరాయ శమ్భవే సహస్రసూర్యానిలతిగ్మతేజసే  ।
సమస్తవిద్యావిధృతాయ చక్రిణే  సమస్తగీర్వాణనుతే సదాఽనఘ ॥ ౧౮॥
అనాదిదేవాచ్యుత శేషశేఖర ప్రభో  విభో భూతపతే మహేశ్వర ।
మరుత్పతే సర్వపతే జగత్పతే భువః పతే భువనపతే సదా నమః ॥ ౧౯॥
జలేశ నారాయణ విశ్వశఙ్కర క్షితీశ విశ్వేశ్వర విశ్వలోచన ।
శశాఙ్కసూర్యాచ్యుత వీర విశ్వగాప్రతర్క్యమూర్త్తేఽమృతమూర్తిరవ్యయః  ॥౨౦॥
జ్వలద్ధుతాశార్చివిరుద్ధమణ్డల    ప్రపాహి  నారాయణ విశ్వతోముఖ ।
నమోఽస్తు దేవార్త్తిహరామృతావ్యయ ప్రపాహి  మాం శరణగతం సదాచ్యుత ॥౨౧॥
వక్త్రాణ్యనేకాని  విభో తవాహం పశ్యామి మధ్యస్థగతం  పురాణమ్ ।
బ్రహ్మాణమీశం  జగతాం ప్రసూతిం  నమోఽస్తు తుభ్యం తు పితామహాయ ॥౨౨॥
సంసారచక్రభ్రమణైరనేకైః     క్వచిద్భవాన్ దేవవరాదిదేవ ।
సన్మార్గిభిర్జ్ఞానవిశుద్ధసత్త్వైరుపాస్యసే     కిం ప్రలపామ్యహం  త్వామ్ ॥౨౩॥
ఏకం భవన్తం ప్రకృతేః  పరస్తాద్యో వేత్త్యసౌ సర్వవిదాదిబోద్ధా ।
గుణా న తేషు ప్రసభం  విభేద్యా విశాలమూర్తిర్హి సుసూక్ష్మరూపః ॥౨౪॥
నిర్వాక్యో నిర్మనో విగతేన్ద్రియోఽసి  కర్మాభవాన్నో విగతైకకర్మా  ।
సంసారవాంస్త్వం హి న తాదృశోఽసి పునః కథం దేవవరాసి వేద్యః ॥౨౫॥
మూర్తామూర్తం త్వతులం లభ్యతే తే పరం వపుర్దేవ  విశుద్ధభావైః   ।
సంసారవిచ్ఛిత్తికరైర్యజద్భిరతోఽవసీయేత  చతుర్భుజస్త్వమ్ ॥౨౬॥
పరం న జానన్తి యతో వపుస్తే దేవాదయోఽప్యద్భుతకారణం తత్ ।
అతోఽవతారోక్తతనుం పురాణమారాధయేయుః కమలాసనాద్యాః ॥౨౭॥

న తే వపుర్విశ్వసృగబ్జయోనిరేకాన్తతో  వేద మహానుభావః ।
పరం త్వహం వేద్మి కవిం పురాణం భవన్తమాద్యం తపసా విశుద్ధః  ॥౨౮॥
పద్మాసనో మే జనకః ప్రసిద్ధశ్చైతత్    ప్రసూతావసకృత్పురాణైః   ।
సమ్బోధ్యతే నాథ న మద్విధోఽపి విదుర్భవన్తం తపసా విహీనాః ॥౨౯॥
బ్రహ్మాదిభిస్తత్ప్రవరైరబోధ్యం   త్వాం దేవ మూర్ఖాః  స్వమనన్తనత్యా ।
ప్రబోధమిచ్ఛన్తి  న తేషు బుద్ధిరుదారకీర్త్తిష్వపి  వేదహీనాః ॥ ౩౦॥
జన్మాన్తరైర్వేదవిదాం  వివేకబుద్ధిర్భవేన్నాథ  తవ ప్రసాదాత్  ।
త్వల్లబ్ధలాభస్య   న మానుషత్వం న దేవగన్ధర్వగతిః  శివం స్యాత్ ॥ ౩౧॥
త్వం విష్ణురూపోఽసి  భవాన్ సుసూక్ష్మః స్థూలోఽసి  చేదం కృతకృత్యతాయాః ।
స్థూలః  సుసూక్ష్మః సులభోఽసి దేవ త్వద్వాహ్యవృత్త్యా నరకే పతన్తి ॥ ౩౨॥
కిముచ్యతే వా భవతి స్థితేఽస్మిన్  ఖాత్మ్యేన్దువహ్న్యర్కమహీమరుద్భిః  ।
తత్త్వైః  సతోయైః  సమరూపధారిణ్యాత్మస్వరూపే వితతస్వభావే ॥ ౩౩॥
ఇతి స్తుతిం మే భగవన్ననన్త జుషస్వ భక్తస్య విశేషతశ్చ ।
సృష్టిం  సృజస్వేతి తవోదితస్య సర్వజ్ఞతాం  దేహి నమోఽస్తు విష్ణో ॥ ౩౪॥
చతుర్ముఖోయోయది కోటివక్త్రో భవేన్నరః క్వాపి విశుద్ధచేతాః  ।
స తే గుణానామయుతైరనేకైర్వదేత్తదా   దేవవర ప్రసీద  ॥ ౩౫॥
సమాధియుక్తస్య విశుద్ధబుద్ధేస్త్వద్భావభావైకమనోఽనుగస్య     ।
సదా హృదిస్థోఽసి  భవాన్నమస్తే న సర్వగస్యాస్తి పృథగ్వ్యవస్థా ॥ ౩౬॥
ఇతి ప్రకాశం  కృతమేతదీశ స్తవం మయా సర్వగతం విబుద్ధ్వా  ।
సంసారచక్రక్రమమాణయుక్త్యా   భీతం పునీహ్యచ్యుత కేవలత్వమ్ ॥ ౩౭॥
ఇతి వరాహపురాణే త్రిస్సప్తతితమాధ్యాయాన్తర్గతం   రుద్రకృతం

విష్ణుస్తోత్రం   సమాప్తమ్ ।
వరాహపురాణ । అధ్యాయ ౭౩/౧౭-౩౭॥

